
DISKUSSJONI MAL-KUMMISSARJU GĦAS-SAĦĦA MENTALI DWAR IR-RAPPORT ANNWALI 2017

IĊ-CHAIRPERSON (Onor. Etienne Grech): Illum qed niltaqgħu bħala Kumitat Konġunt sabiex flimkien mal-Kummissarju għas-Saħħa Mentali niddiskutu r-rapport annwali għas-sena 2017. Wara l-preżentazzjoni min-naħa ta’ Dr John Cachia ngħaddu għal round mistoqsijiet min-naħa tal-Membri preżenti.  Dr Cachia.

DR JOHN CACHIA (Kummissarju għas-Saħħa Mentali): Sur President, nibda billi nirringrazzja lil dan il-Kumitat għall-opportunità li tajtuna għat-tieni darba din is-sena sabiex nitkellmu fuq ir-rapport annwali li joħroġ l-Uffiċċju tiegħi u b’hekk niddiskutu s-sitwazzjoni tas-saħħa mentali u d-drittijiet tal-persuni bi problemi ta’ saħħa mentali f’pajjiżna. Kif tistgħu taraw dan huwa rapport voluminuż ħafna u filwaqt li fil-kapitli ta’ quddiem qegħdin nitkellmu fuq ix-xogħol li nagħmlu aħna bħala Kummissjoni, fil-kapitli ta’ wara, jiġifieri minn kapitlu 2 sa kapitlu 6, qegħdin nippreżentaw data fattwali minn diversi punti di vista dwar x’inhi s-sitwazzjoni f’dan il-qasam. Pereżempju f’kapitlu 2 għandna data fattwali dwar persuni li qed jinżammu fil-faċilitajiet mentali kontra l-volontà tagħhom. 

Kif tafu l-liġi tobbliga lill-Uffiċċju tiegħi sabiex jimmoniterja lil dawn il-persuni biex ma jinżammux kontra l-volontà tagħhom aktar milli hemm bżonn. Tajjeb li nirrimarkaw li aħna bħala Uffiċċju qegħdin ngħidu li bejn wieħed u ieħor l-parametri strinġenti tal-liġi qegħdin jiġu osservati minn dawk li qegħdin jaħdmu f’dak il-qasam. Dan huwa importanti ħafna li niftakruh għax ifisser li f’pajjiżna niżżilna r-review period ta’ persuni bi problemi ta’ saħħa mentali minn xahar għal għaxart ijiem, minn sena għal għaxar ġimgħat, minn sena għal ħames ġimgħat u minn sentejn għal sitt xhur fid-diversi livelli li fiha l-liġi. Dawk in-nies bi chronic mental health problems li kull sitt xhur qed jinżammu kontra l-volontà tagħhom, jew li qegħdin fil-komunità jew fl-isptar, qed jiġu reviewed mhux biss formalment mill-psikjatra tagħhom imma anke minn speċjalista li nibagħtu jien biex jivverifika s-sitwazzjoni tagħhom. Hemmhekk qegħdin nipprovaw naraw li t-tutela u d-drittijiet ta’ dawn in-nies qegħdin jiġu mħarsa u almenu jkun hemm xi ħadd iħares lejn is-sitwazzjoni tagħhom. Li m’aħniex kuntenti bih huwa l-livell - din ngħiduha diversi drabi fir-rapport – tal-pjanijiet tal-kura. Naħseb li hemmhekk għad fadlilna x’naqdfu u għad fadlilna postijiet fejn irridu nimxu. 

Tajjeb ngħidu li għamilna studju aktar dettaljat dwar din il-kwestjoni tal-pjan tal-kura. U dan sar b’koordinazzjoni mal-kollega tiegħi Dr Miriam Camilleri u tistgħu ssibuh f’kapitlu 5 ta’ dan ir-rapport. Fih għamilna analiżi dettaljata mal-psikjatri konsulenti on a one to one basis, jiġifieri sagħtejn intervista individwali ma’ kull wieħed minnhom biex nidħlu fil-fond u naraw x’inhuma l-problemi strutturali u għalfejn qed jipprevjenu milli jkollna din it-tip ta’ għodda f’idejn il-psikjatri biex ikunu jistgħu jieħdu ħsieb il-pazjent aħjar. 

Kapitlu 3 fih dak li ħafna nies ikunu qed jistennew minn sena għal oħra, jiġifieri analiżi dettaljata min-naħa tagħna dwar x’qed jgħidu l-pazjenti, il-familji tagħhom u l-istaff dwar is-sitwazzjoni. Mela mhux jien qed ngħid li s-sodod mhumiex komdi imma 34% tal-pazjenti qegħdin jgħidu hekk. Mhux jien qed ngħid li sodisfatti bil-kura imma 90% tal-pazjenti qed jgħidu hekk. Hemm persentaġġ ta’ pazjenti u familjari li jgħidu li ma jkellmuhomx dwar il-kondizzjoni tagħhom. Hawnhekk - permezz tagħna – aħna qed inkunu l-vuċi tal-pazjenti. 

Jekk tistaqsuni x’kienet il-landmark f’dan ir-rapport nista’ ngħidilkom li fl-opinjoni tiegħi kienet li l-pazjent, bil-mod il-mod, qiegħed jitgħallem jitkellem. U naħseb li din hija kruċjali f’din is-sitwazzjoni kollha għax minkejja dak kollu li npinġu hemm barra, minkejja l-istigma li ġġorr magħha s-saħħa mentali, huwa importanti li bil-mod il-mod il-pazjent jikseb il-fiduċja ta’ nies ta’ fiduċja. Aħna wkoll qed inħossu li bil-mod il-mod qegħdin niggwadanjaw imma għandna wkoll x’nitgħallmu. Fil-fatt 57% tal-familji li intervistajna ma jafux bl-Uffiċċju tagħna. Għalina dak huwa punt ta’ riflessjoni biex inkomplu naħdmu ħalli n-nies isiru jafuna, ħalli n-nies jiġu jkellmuna u ħalli n-nies jikkonsultaw magħna jekk ikollhom xi diffikultà fuq il-problemi tagħhom.  

Kapitlu 4 huwa interessantissimu u huwa xi ħaġa li għamilna man-nurse managers tal-Isptar Mount Carmel. Fil-fatt aħna morna għand in-nurse managers u staqsejniehom x’jaħsbu li hemm bżonn li jsir fuq il-policies u liema huma dawk il-policies li jixtiequ jbiddlu. Waħda mill-istatistiċi li ksibna u qiegħda kkwotatha fl-executive summary ta’ dan ir-rapport hija li 14% kellhom issues mal-mod kif staff member tratta pazjent fix-xahar ta’ qabel. Naħseb li din hija relevanti ħafna li n-nurse manager stess qed jgħid li xi ħadd mill-istaff tiegħu ma trattax pazjent b’mod xieraq. Din hija sinifikanti u turina li għad irridu naħdmu at the grassroots level biex ngħinu lill-istaff iġib il-pazjent l-ewwel. 

F’kapitlu 6 tistgħu taraw li dan ir-rapport ġie maħdum mal-Fondazzjoni tal-President ta’ Malta. Mal-President ta’ Malta aħna morna fid-diversi day centres fejn imorru l-pazjenti u l-President poġġiet madwarhom u aħna ħadna nota ta’ dak li qalulha n-nies, l-NGOs u l-professional associations li għandhm x’jaqsmu mas-servizz tas-saħħa mentali. Lill-Ministeru għas-Saħħa ppreżentajnielu, f’dan id-dokument, across cutting scenario ta’ x’qed jgħidu n-nies hemm barra u ta’ x’qed jgħidu n-nies on the ground. Rajna l-punti di vista min-naħa tal-pazjent, tal-familja, tal-istaff, tan-nurse managers u tal-konsulenti. Niżżilna wkoll il-konsultazzjoni li għamilna mal-President biex issa, jekk se nibdew nitkellmu fuq strateġija, nafu fuqiex għandna nibbażawha. 

Ir-rakkomandazzjoni tagħna tibqa’ bbażata fuq ħames pilastri kardinali. L-istrateġija tibqa’ bbażata fuq li s-saħħa mentali trid tiġi mainstreamed f’kull ħaġa li ssir fis-servizz, jiġifieri ma nistgħux nibqgħu bis-saħħa mentali naħa u l-kumplament tas-servizz xi mkien ieħor. Jekk ikollkom tistaqsuni ngħidilkom li l-mental health clinic għandha tkun parti miċ-ċentru tas-saħħa. Jekk ikollkom tistaqsuni ngħidilkom li l-mental health acute hospital service għandu jkun fl-acute hospital. Fil-casualty department jekk hemm xi ħadd li għandu problema akuta ta’ saħħa mentali għandu jkun hemm area fejn jiġi assessed qabel jingħata l-kura u l-attenzjoni.  

Issa jekk ma jimportax ħa nindirizza lit-tobba tal-familja hawnhekk għax jien ukoll ġej minn dak il-qasam. Aħna t-tobba tal-familja ma nsibux biżżejjed għajnuna meta jkollna issues ta’ saħħa mentali, ikun x’ħin ikun matul il-ġurnata. Kollha kemm aħna nafu x’inhi r-realtà hemm barra. Hemm bżonn li t-tobba tal-familja jkunu supported at the community level. Aħna qegħdin nirrakkomandaw li qabel ma nimxu lejn il-Mater Dei Acute Service noħolqu community teams bħalma hemm Ħal Qormi, Bormla u Raħal Ġdid, li kollha qegħdin jaħdmu tajjeb. Meta kont naħdem bħala GP Raħal Ġdid ma kellix il-Haven. Ma nafx jekk intom bħala tobba qattx użajtuh il-Haven. Aħna li qegħdin in-naħa ta’ Raħal Ġdid fortunati li dan is-servizz ġie żviluppat imma għandna bżonn inħarsu lejn Malta kollha u naraw li dan it-tip ta’ servizz jiġi msaħħaħ kullimkien. B’hekk il-pazjent li jkun fil-bżonn ikollu l-għajnuna at arms length u mhux irid imur wara li jdum itella’ u jniżżel u min jaf kemm jilħaq jgħaddi żmien qabel jiddeċiedi li jfittex l-għajnuna. 

Ir-raba’ pilastru huwa dak tal-ispecialised services, li jekk jista’ jkun dawn ikunu fil-komunità biex nittrattaw il-problemi serji li għandna bid-droga. U dawn iridu jiġu msaħħin. Tfal imqarbin jgħidulhom tfal imqarbin imma huma tfal li għandhom problemi soċjali aktar milli mediċi, li mbagħad jirriżultaw f’affarijiet oħra. (Interruzzjonijiet) Il-pilastri qegħdin fit-tieni paragrafu tal-introduzzjoni, fejn qed ngħidu; 

“mainstreaming mental health services; moving the focus of care from institutions to community; moving acute psychiatric care to the acute general hospital setting; supporting rehabilitation through specialised units preferably in the community and providing long-term care in dignified facilities”. 

Hemm nies li minħabba t-trattamenti tal-passat spiċċaw bħala social cases fl-Isptar Mount Carmel! Fl-opinjoni tagħna dawn in-nies aktar għandhom geriatric issues milli issues ta’ saħħa mentali. U allura hemm bżonn li dawn in-nies jibdew jieħdu ħsiebhom il-geriatricians u mhux il-psikjatri. Dan għandu bżonn pjan ta’ implimentazzjoni b’saħħtu, għandu bżonn funding b’saħħtu u nisperaw li nhar it-Tnejn, fil-Baġit, naraw riflessjoni ta’ dan kollu biex ikun hemm a tangible way forward. Nisperaw ukoll li jkun hemm a sound human resource plan. Fit-tobba bdejna mexjin fid-direzzjoni t-tajba. Dalgħodu ġew in-nies tan-Nursing Faculty l-Uffiċċju u qaluli li qed ikollna a very good mushrooming effect ta’ nies li qed japplikaw biex jagħmlu mental health nursing courses. U qed ikun hemm ukoll mature students li qed jidħlu għal dawn il-korsijiet. Għandna persuni li kellhom xogħol u dawn telqu minnu biex isegwu kors fil-mental health nursing. U din hija xi ħaġa tajba. 

Sur President, qegħdin nipproduċu wkoll tnejn, tlieta, erba’ psikjatri kull sena għax bdejna l-programm sitt snin ilu. Dawn l-affarijiet jieħdu l-ħin biex tagħmilhom. Però għad għandna bżonn nagħmlu riflessjoni fuq il-psikologi, fuq il-psikoterapisti, fuq is-social workers u fuq dawk in-nies li għandna bżonn biex fil-komunitajiet tagħna jkollna dawn is-servizzi ta’ support. Issa dan kollu għandu bżonn, kif qed ngħidu fit-tieni paragrafu tal-introduzzjoni tagħna “a robust and resilient leadership” biex il-bidliet li hemm bżonn isiru jsiru għax uħud mill-bidliet li jiġu at ground level m’għandhomx bżonn flus, m’għandhomx bżonn investiment imma għandhom bżonn a good soul searching exercise biex in-nies ifittxu u jaraw x’qed jiġri, x’qed jagħmlu u kif qed iġibu ruħhom. Ma nafx jekk dan li għedt huwiex biżżejjed bħala introduzzjoni. 

IĊ-CHAIRPERSON: Naħseb li biżżejjed. Tajjeb infakkru li ftit tal-ġranet ilu, jidhirli fl-10 ta’ Ottubru, kien il-World Mental Health Day. Issa se nibda round ta’ mistoqsijiet min-naħa tal-Membri preżenti. L-Onor. Silvio Grixti. 

ONOR. SILVIO GRIXTI: Dr Cachia, nirringrazzjak ta’ din l-inizjattiva għax naħseb li qed tagħmel xogħol tajjeb ħafna u dan qed jissarraf fil-komunità. Kif semmejt inti, minħabba x-xogħol tiegħi jien ikolli x’naqsam mal-Haven. Li xtaqt naċċenna fuqu u li forsi jista’ jiġi rranġat hu li pereżempju, ikollok pazjent li qed jiġi followed up fil-Haven, imbagħad xi kultant ikollok flare ups u meta jipprovaw jorganizzawlu appuntament jgħidulek li jekk huwa urġenti trid tagħmillu referral ticket u tibagħtu s-Psychiatric Outpatients. Issa dawn diġà – bħalma taf inti – jkunu qegħdin shopping around, ikunu raw ma nafx kemm il-psikjatra u nurses, u allura jekk jibqa’ jarah l-istess psikjatra … Kultant is-sitwazzjoni tkun ikkomplikata għax dawn in-nies ikunu socially withdrawn, ikunu limitati ħafna, u allura jekk ikollok a one stop shop naħseb li kemm għalina t-tobba u kemm għall-pazjent, tkun aktar ta’ serħan il-moħħ.  

DR JOHN CACHIA: Nerġa’ nirrepeti li aħna m’aħniex a service providing entity imma qegħdin hawnhekk biex ngħinu lis-service provider entities jimxu u jmexxu. Nirringrazzjakom tas-support tagħkom li bil-modi tagħkom tintervjenu mas-service provider entities sabiex nimxu. Fil-fatt il-kwestjoni kollha hi din; ir-rakkomandazzjoni tagħna tibqa’ li l-focus tas-servizz irid jimxi mill-Outpatients tal-isptar għall-komunità. Ejja noffru long-term vision bi psikjatri residenti ħalli n-nies tal-area jidraw lil dawk in-nies li hemm hemmhekk. Ara lin-nurse jidrawh għax in-nurse dejjem hemm ikun mentri l-psikjatra jiċċaqlaq. 

Is-sigriet hu li jrid ikollok team ta’ psikjatri, mhux aktar minn tnejn għax trid toffri għażla lin-nies, li jkunu stabbli f’dak il-post biex kif qed jgħid l-Onor. Grixti, joffru stabilità lil dawn il-pazjenti għax it-tendenza ta’ ħafna minn dawn in-nies hi li they shop around. Issa meta tagħtihom stabilità ġġiegħlhom jikkoreġu l-mod ta’ kif iġibu ruħhom, jiġifieri qed toffrilhom a stable point of reference permezz ta’ psikjatra u t-tim tiegħu, li qed jarahom fuq bażi regolari. U allura għalihom dan qed iservi bħala inċentiv biex dejjem ifittxu l-għajnuna, u mhux għax il-psikjatra jdum sitt ġimgħat biex jiġi - għax ikun qiegħed hemm darba kull sitt ġimgħat - l-pazjent irid jistenna sitt ġimgħat biex ikellem lil dak il-psikjatra. 

Fl-opinjoni tiegħi din hija ċ-ċavetta jekk verament irridu nagħmlu r-riformi li hemm bżonn nagħmlu. L-acute hospital huwa importanti ħafna mill-punt tal-istigma però, fl-opinjoni tiegħi, fl-opinjoni tal-Uffiċċju tiegħi u tagħna bħala nies li nirriflettu ħafna fuq dan is-suġġett, l-aktar ħaġa importanti hija l-bidla fil-mentalità lejn a community based service biex it-tobba tal-familja, il-familji li jkunu fit-trouble u l-NGOs li jaħdmu fil-komunità, ikollhom a point of reference li tkun stabbli. 

IĊ-CHAIRPERSON: Grazzi. Is-Segretarju Parlamentari Deo Debattista. 

ONOR. DEO DEBATTISTA (Segretarju Parlamentari għall-Protezzjoni tal-Konsumatur u Valletta18): L-ewwel nett nirringrazzja lilek Dr Cachia u lit-tim kollu tiegħek ta’ dan ix-xogħol li qed tagħmlu. 

DR JOHN CACHIA: Illejla miegħi għandi tlieta minn tim ta’ tmienja, jiġifieri taħsbux li għandi xi tim ma jispiċċa qatt. 

ONOR. DEO DEBATTISTA: Dan huwa dokument voluminuż u rrid ngħidilkom prosit tiegħu imma fih għedtu li l-first admission m’għandha tkun qatt f’Mount Carmel? Ir-raġuni hi li meta kont nipprattika ta’ tabib, il-fatt li tirreferi lil xi ħadd għall-ewwel darba b’depression jew hi x’inhi l-kondizzjoni medika tiegħu, u dan kif jasal l-Emerġenza l-ewwel kelma li jgħidulu hi li jrid imur Mount Carmel … Ma nafx jekk għamiltux referenza għal dan il-fatt u ċjoè li the first admission ma tkun qatt f’Mount Carmel sakemm il-konsulent ma jqisx li dan bilfors irid imur hemm. 

Ma nafx jekk semmejtux f’dan ir-rapport il-possibilità li dawk li jkunu referred għall-Mount Carmel Hospital ikunu l-chronic cases u mhux l-acute, u din għall-istess raġuni li semmejt ftit qabel. Jien rajt pazjenti li jkunu parasuicidal, li kif tgħidilhom li jridu jmorru Mount Carmel jibdew jirreċtaw li m’għandhom xejn u mbagħad ikollna outcome fatali. U se nagħmillek l-aħħar mistoqsija. Issa forsi tgħidli dan il-Kumitat qiegħed biex jindirizza dak li għedt inti għax inti bħala Kummissarju, m’intix l-eżekuttiv. Tista’ tgħidilna fejn qed teħlu? U min-naħa tagħna kif nistgħu nkunu ta’ għajnuna biex naraw intom fejn qed teħlu? X’inhu l-bottleneck? Dawn il-proposti kollha tajbin imma min-naħa tagħna fejn qed nonqsu? 

DR JOHN CACHIA: Fir-rigward tal-first admissions u tal-chronic admissions aħna ilna ngħidu li ma jistax ikun li l-policy min-naħa tas-service provider tibqa’ li persuni li jidħlu fis-psychiatric unit ta’ Mater Dei jridu jkunu bilfors volontarji. F’Mater Dei, sal-lum, ma jistax jidħol pazjent involontarju. Inti taf daqsi li jkollok sitwazzjoni fejn għandek it-tliet kriterji li titlob il-liġi u li allura persuna hija a danger to herself or others, that you cannot treat her in the community and that she has a severe mental disorder u, wara li ilek tissapporti biex tipprova ma tibgħathiex, kellek tibgħatha. F’Mater Dei, jekk hemm it-tliet kriterji, il-policy tas-service provider, tal-psikjatri, sal-lum hi li hemmhekk ma jidħolx għax huwa involontarju! Dan huwa l-ewwel ostaklu li jrid jingħeleb. Dan huwa ostaklu li jiftaħ b’xi mod is-sitwazzjoni, kif qed tissuġġerixxi inti, li l-first admission ta’ persuna għas-servizz psikjatriku ma tkunx ...

F’dan ir-rapport m’intix se ssibha jekk tfittixha imma se ssibha fir-rapport tas-sena d-dieħla għax din kienet waħda mir-rakkomandazzjonijiet li qegħdin nagħmlu bħala Uffiċċju. Issa hawnhekk forsi I am jumping the gun imma meta ġew ippreżentati lilna bħala Uffiċċju l-medical brief tal-isptar li huwa envisaged għall-acute psychiatric unit, aħna se nirrakkomandaw li kemm jista’ jkun malajr għandu jkun hemm an acute psychiatric service marbut mal-casualty department biex kull persuna li tiġi riferuta għas-servizz psikjatriku, tiġi assessjata f’Mater Dei. 

IĊ-CHAIRPERSON: Il-liaison psychiatrists … 

DR JOHN CACHIA: Il-liaison psychiatrists sal-5.00 p.m. ikunu hemmhekk. Aħna qed ngħidu hemm bżonn li dan ikun servizz miftuħ 24/7 u jrid ikun iservi bħala crisis intervention u jekk jista’ jkun il-pazjent imorru jarawh fl-ambjent tiegħu. Jekk l-Onor. Debattista għandu problema f’dar il-Belt, għandu jkollu l-faċilità li bħalma nsejħu ambulanza għal xi ħadd li għandu attakk tal-qalb u jiġu jagħtuh l-injections, eċċ., l-istess jiġri fuq xi ħadd li għandu problema mentali, fejn imur xi ħadd speċjalizzat u jittratta l-issue fuq il-post. Jista’ jkun li tkun too dangerous biex tittrattaha fuq il-post imma ma tistax tassumi li hija too dangerous biex tagħmilha. 

Rakkomandazzjoni oħra tagħna hija li għandu jkun hemm an observation area fejn qabel persuna tiġi ċertifikata li trid tinżamm kontra l-volontà tagħha ssir l-osservazzjoni li qed issemmi inti Onorevoli. U allura bħalma kellna l-observation wards tal-mediċina, tal-kirurġija, eċċ., ikollok observation ward fejn persuna li ddaħħlet għax kienet imgerfxa, issa setgħet daħlet imgerfxa għax ħadet id-droga, jew għax kien hemm xi ħadd li qabbiżhielha jew għax tgerfxet, u sal-għada filgħodu tkun ikkalmat u ma jkollokx għalfejn iżżommha kontra l-volontà tagħha. Jista’ ikun ukoll li b’vista għand il-psikjatra tal-komunità - immorru in a future scenario - ikun biżżejjed għaliha.
Issa fuq li Mount Carmel jintuża bħala chronic referral place forsi nistgħu ma narawx għajn m’għajn magħha għax jista’ jkun li aħna nifhmu li jekk persuna għandha biżżejjed support fil-komunità u tkun a chronic patient tista’ toqgħod hemmhekk, però jista’ jkollok respite. Jekk il-familja għejjew b’dak il-chronic patient, jista’ isir ftehim mal-konsulent u l-pazjent jintbagħat f’respite service bħala chronic patient. Għalhekk naħseb li rridu nibdlu l-filosofija ta’ kif aħna organizzati. 

Onor. Debattista, inti staqsejtni mistoqsija importanti ħafna dwar x’inhuma l-bottlenecks. Naħseb li l-bottlenecks huma l-work practices li s’issa għadna marbutin bihom. Għad għandna work practices li jirriflettu mhux il-liġi li għandna, li ilna nħaddmu mill-2012, imma mil-liġi ta’ qabilha jekk mhux ta’ qabilha wkoll! Naħseb li waħda mill-bidliet neċessarji li hemm bżonn li ssir hija a wholesome exercise and a soul searching exercise minn kull min qed jaħdem f’dan il-qasam, jiġifieri mid-Dipartiment għas-Saħħa, għall-management u għal kull persuna li taħdem hemmhekk u li għandha ċerta responsabilità kif ukoll mill-ħaddiema kollha. Irridu ngħidu li we are in a new communication environment, mela ejja naraw dan il-pazjent x’għandu. Dan anzjan jew inkella għandu mental disorder? Jekk hu anzjan imur il-geriatrics u ma jibqax taħt il-kura tal-psikjatrija. Ejjew nilliberaw ir-riżorsi prezzjużi biex inkunu nistgħu nużawhom x’imkien ieħor fil-komunità. 

Sfortunatament għadna m’aħniex hemm fil-livelli ta’ riżorsi umani overall fil-pajjiż. Fuq livell ta’ tobba, kif għedt aktar qabel, bdejna niċċaqilqu bil-mod il-mod, però bejn wieħed u ieħor qed nitkellmu fuq one-third to one-half per 1,000 population ta’ x’għandu ħaddieħor li huwa ftit organizzat aktar minna. U hawnhekk qed nirreferi għal Sqallija, għat-Turkija u għal ċerti pajjiżi oħra, jiġifieri mhux qed nitkellem fuq xi ħadd organizzat tajjeb ħafna bħall-iSkozja, l-Olanda u l-pajjiżi Skandinavi. Jien qed ngħid li bin-nies tajbin u eċċellenti li għandna qegħdin nagħmlu l-mirakli imma jekk naħdmu fuq dawn iż-żewġ binarji, jiġifieri li nipprovaw kemm jista’ jkun niffokaw ir-riżorsi li għandna fuq dak li hemm bżonn nagħmlu u li jittieħdu bold management decisions hemmhekk. Jekk qed ngħidu li meta għamilna assessment fuq persuna sibna li din hija persuna anzjana u li għandha bżonn kura għall-anzjani u mhux kura psikjatrika, mela ma naħlux is-psychiatric nurses kwalifikati ma’ persuna li għandha bżonn geriatric care. Lil din il-persuna rridu nagħtuha l-geriatric care kollha li għandha bżonn. 

Jekk tistaqsini what is required jiena ngħid li għandna bżonn ta’ bold management decisions. Dawn naf x’jiġifieri għax naħseb li ħadt biżżejjed bold management decisions f’ħajti, so I know what I am talking about. Hemm bżonn li jittieħdu dawn id-deċiżjonijiet. Jekk qegħdin nitkellmu fuq droga, aktar kmieni din is-sena fuq din il-mejda stess tkellimna fuq il-kwestjoni tad-droga. L-Onor. Claudio Grech żgur li jiftakar id-diskursata li kellna fuq id-droga. Fuq id-droga ma nistgħux nibqgħu nirraġunaw li this is just a mental health issue. Jekk pereżempju għandek nies li jiġu Mount Carmel biss għax ikollhom bżonn saqaf fuq rashom, platt sħun u sodda imma m’għandhom l-ebda interess li jegħlbu l-vizzju, jien ma nistax intellef ir-riabilitazzjoni tan-nies li jixtiequ jirriabilitaw ruħhom mid-droga minħabba dawn in-nies li ma jridu jagħmlu xejn fuq il-programm tad-droga. Importanti li nibdew nitkellmu u nieħdu dawn il-bold decisions. 

Pereżempju, importanti li nieħdu deċiżjoni – nispera li ma ndumux - biex tifel li għandu an acute psychiatric problem narmaw il-paediatric ward f’Mater Dei ħalli tkun tajba biżżejjed biex acute paediatric admission issir hemmhekk. Semmejt il-liaison service u semmejt il-crisis intervention li huwa ffokat fuq it-tfal. Dak huwa mbagħad il-pass li jmiss. Għalhekk irridu nitkellmu fuq bold management decisions fejn irridu naqbdu u nieħdu dawn id-deċiżjonijiet. Riżorsi umani bil-mod il-mod iġġibhom u mhux se tagħmilhom mil-lum għal għada. Biex tibni jew tirriforma servizzi se ddum jekk qed tinvolvi infrastruttura imma biex tbiddel work practicies, biex tbiddel il-mentalitajiet u biex naslu biex nagħmlu użu aktar razzjonali mir-riżorsi li għandna kulma rridu hu li nieħdu bold management decisions. 

IĊ-CHAIRPERSON: Grazzi. L-Onor. Ivan Bartolo. 

ONOR. IVAN BARTOLO: Dr Cachia, l-ewwel nett nixtieq ngħidlek prosit u grazzi tax-xogħol li tagħmlu bħala Uffiċċju. Jien niltaqa’ ma’ każijiet bħal dawn u naħseb li hemm każijiet li kienu ta’ suċċess ukoll. Xtaqt ngħid però li ġieli tiltaqa’ ma’ każijiet fejn ikun hemm ħafna rabja għax persuna tkun daħlet hemm ġew u la taf il-bidu tagħha u lanqas taf it-tmiem. Pereżempju, persuna li tiddependi mill-Ministru għall-Ġustizzja minħabba xi każ partikolari. Dan l-aħħar segwejt każ ta’ bniedem li minkejja li kien għaddej bit-trattamenti u minkejja l-isfidi tiegħu, dan kien qiegħed juża l-midja soċjali biex juri l-istorja ta’ ħajtu hemmhekk u r-rabja tiegħu beda joħroġha hemmhekk. Naħseb li b’xi mod intom tidħlu f’dan l-aspett, speċjalment fuq l-aspett tar-rabja. 

Intom semmejtu wkoll il-community services u ta’ dan irrid ngħidilkom prosit ukoll imma naħseb li hawnhekk irridu naħdmu aktar flimkien fuqha. Jien għamilt żmien fejn kont is-sindku tal-Mosta u niftakar li kellna diversi inizjattivi għal-lokal. Pereżempju, bħala sindku jien kont naħdem ħafna fuq l-aspett soċjali. U waħda mill-inizjattivi tagħna kienet li kull nhar ta’ Tnejn filgħaxija, fis-7.00 p.m. kienu jiġu l-kunsill grupp ta’ għaxar persuni bi problemi ta’ saħħa mentali, fejn kienu jieħdu kikkra kafe u kulħadd jgħid kelma u aħna noqogħdu nisimgħuhom. Din kienet issir fil-premises tal-kunsill. Issa biex inġib persuna professjonali għal din is-sessjoni kont naqla’ saħħti. U allura naħseb li hawnhekk intom tidħlu fiha din, b’mod speċjali fejn jidħlu l-kunsilli lokali li huma l-fulkru tas-soċjetà tagħna. 

Xi ħaġa oħra marbuta mal-Mosta huwa l-famuż pont, li grazzi għall-Onor. Deo Debattista, għamilna dak il-proġett fejn ... Imbagħad ipprovajna nagħtu l-għajnuna billi noħolqu telephone apposta hemmhekk. Xtaqna noħorġu aktar inizjattivi imma kollha kemm aħna nafu bil-limitazzjonijiet li għandhom il-kunsilli lokali u kif dawn mhux dejjem isibu l-għajnuna li għandhom bżonn. Għalhekk naħseb li f’dan ir-rigward intom tistgħu tkunu l-link bejn il-kunsilli lokali u tistgħu tkunu mitqlu deheb.  

DR JOHN CACHIA: Il-Parlament kien iddeċieda – ilha din il-prassi – li meta jkun hemm sentenza tal-Qorti aħna ma nidħlux fiha ħlief jekk il-Ministru għall-Ġustizzja jitlob il-parir tagħna. 

ONOR. IVAN BARTOLO: Imma taħseb li qiegħda tingħata l-għajnuna lil dan l-individwu f’dan il-każ partikolari? 

DR JOHN CACHIA: Naħseb li għandi idea ċara għal xiex qed tirreferi imma aħjar ma nitkellimx fuq dak il-każ għax naħseb li kien hemm issues u overtones oħrajn li wieħed għad irid jitkellem fuqhom. Aħna dħalna f’dak il-każ u konna aħna li we spearheaded ċerti sitwazzjonijiet. Nista’ ngħid li sar progress u rridu nirreġistraw li sar progress imma kien hemm issues ta’ serjetà kbira li jridu jiġu indirizzati. Esternament kulħadd jagħtik il-verżjoni tiegħu imma mbagħad, meta tibda tara x’kienu r-raġunijiet u l-issues veri, hemmhekk tibda tirraġuna li l-Ministru għall-Ġustizzja għandu ċerta responsabilità. U fl-aħħar mill-aħħar il-liġi titfa’ responsabilità fuq il-Ministru għall-Ġustizzja li jekk il-Qorti ddeċiediet li xi ħadd … Din irridu naqbduha fi stadju ulterjuri u nerġgħu nduruha ftit fl-opinjoni tiegħi għax issa ilna ħames snin noperaw b’din il-liġi.

Through my Office se nibda inizjattiva biex naraw aħna stess x’bidliet hemm bżonn li jsiru f’din il-liġi għaliex nerġa’ ngħid li wara ħames snin hemm bżonn li jsiru xi bidliet. Pereżempju, sal-lum il-liġi tgħid li meta l-Qorti tiddeċiedi li xi ħadd kien insane at the point of commiting a crime, l-istess Qorti għandha tibagħtu Mount Carmel u la hemm terminu ta’ żmien u lanqas indikazzjoni ... Issa għamilna pass żgħir ‘il quddiem u wasalna fi ftehim mal-maġistratura u mal-ġudikatura biex almenu jinnominaw psikjatra responsabbli għax sa ftit taż-żmien ilu kienu joħorġu d-digriti tal-Qorti għall-attenzjoni tas-Supretendent tal-Isptar u mbagħad sta għas-Supretendent sabiex jassenjalu psikjatra. Bil-mod il-mod bdejna nderru lill-maġistratura u l-ġudikatura u bi ftehim magħhom u b’diskursati informali magħhom, illum bdew jinnominaw psikjatra responsabbli biex inti dejjem ikollok a point of reference li l-Qorti qed tafdah bit-tutela ta’ dik il-persuna. 

Jiena naħseb li dan il-blank cheque li bniedem titfgħu l-Isptar Mount Carmel għal għomru m’għandhiex tibqa’. Naħseb li fir-riforma li rridu nagħmlu aktar ‘il quddiem irid ikun hemm terminu at which point il-Qorti terġa’ tiftaħ u tirrevedi s-sitwazzjoni. Qegħdin inħallu f’idejn il-Ministru għall-Ġustizzja biex jagħmel dawn it-tip ta’ deċiżjonijiet imma fl-opinjoni tiegħi għandha tkun il-Qorti, flimkien mal-psikjatra kuranti li jaraw li jekk il-persuna għamlet progress, mela din tkun tista’ tingħata l-libertà. U mhux tingħata l-libertà wara li l-Ministru għall-Ġustizzja, li ma jkollu x’jaqsam xejn mal-każ konċernat ... Mela l-Ministru jrid joqgħod jidħol biex jara x’kienu r-raġunijiet għalfejn l-imħallef bagħat lil din il-persuna Mount Carmel, u tista’ ma tkunx tifhem fil-liġi avolja s’issa kważi dejjem kellna Ministru għall-Ġustizzja li kien avukat, imma jekk ma tkunx tifhem strettament fil-liġi kif tista’ tapprezza u tiżen evalwazzjoni psikjatrika li tkun saret f’dawn il-każijiet?! 

Dawn huma affarijiet li naħseb kont irriferejt għalihom is-sena l-oħra, dak li ngħidulu l-ergastolo bianco, fejn tikkundanna bil-camicia bianca tat-tobba lil xi ħadd għal għomru l-ħabs! Dan għaliex fil-liġi m’hemmx terminu ta’ żmien u ma tobbligax li għandu jkun hemm terminu. Fl-opinjoni tiegħi anke biex jiġu implimentati d-direttivi tal-Qorti Ewropea tal-Ġustizzja tad-Drittijiet tal-Bniedem irid ikun hemm terminu li jitlob għar-reviżjoni, li wara not so many number of years il-Qorti terġa’ tara l-każ u terġa’ tara jekk dik il-persuna għadhiex tbati bil-kondizzjoni mentali li kellha jew inkella għandhiex tiġi mogħtija ċertu ammont ta’ libertà u ħelsien. 

Naħseb dwar il-prevenzjoni tas-suwiċidji għad irridu nibdew nitħaddtu bis-serjetà. L-Onor. Spiteri kien preżenti l-ġimgħa l-oħra meta flimkien mal-Uffiċċju tal-President nidejna l-inizjattiva dwar is-suwiċidju. Ejjew nibdew nitkellmu fuq is-suwiċidju. Ejjew nibdew nitkellmu anke fuq il-mod ta’ kif nitkellmu fuq is-suwiċidju. Aħna ma ngħidux li min imut b’attakk tal-qalb ikkommetta attakk tal-qalb imma ngħidu miet b’attakk tal-qalb. Mela għalfejn ma ngħidux miet b’suwiċidju? Importanti li nibdew naraw ukoll il-mod ta’ kif nitkellmu. U rridu nirriflettu fuq dawn l-affarijiet.

IĊ-CHAIRPERSON: Qabel lanqas kienu jidfnuhom f’postijiet normali. 

DR JOHN CACHIA: Eżatt. Irridu nibdew nagħmlu riflessjoni dwar il-mod ta’ kif nitkellmu, li xi kultant ikun b’mod laxk. Pereżempju, tisma’ lil xi ħadd jgħajjar lil ħaddieħor u jgħidlu “Għax ma tmurx il-manikomju int!” jew inkella “inti għal Frankuni tajjeb!”. Illum m’għadniex nitkellmu b’dan il-mod fuq nies b’diżabilità. U anke ċajta fuq persuna b’diżabilità ma tgħidhiex illum avolja ċajta. This is the way in which our country has evolved in the area of disability. U hemm bżonn li fuq is-saħħa mentali nibdew nirraġunaw bl-istess mod.  

L-Onor. Bartolo tkellem fuq il-pont u fuq is-suicide prevention. Naħseb li hemmhekk għad fadlilna ħafna fejn naħdmu, però l-ewwel li rridu naħdmu huwa fuq il-mentalità tan-nies. Il-focus tagħna f’dak il-video kien fuq l-irġiel. Quddiemi bħalissa għandi ħames Membri Parlamentari rġiel u intom taħdmu man-nies on a daily basis. Tinduna kif raġel ma joħroġx l-emozzjonijiet tiegħu quddiem ħaddieħor għax mhux suppost li jkollu emozzjonijiet, mhux suppost jitkellem b’ċerta emottività, mhux suppost li jkun anzjuż u jekk għandu depression mhux suppost jgħid li għandu depression! Who said so? In-normi soċjali. Imbagħad dak il-bniedem jibqa’ jgħabbi ġo fih sakemm fl-aħħar jisplodi. 

Fuq l-irwol tal-kunsilli lokali nixtieq ngħid li fl-iStop Stigma Campaign konna stedinna numru ta’ kunsilli lokali biex bil-mod il-mod jibdew jidħlu għar-responsabilità f’livell lokali. S’issa kellna kunsill wieħed, il-Kunsill Lokali tal-Belt, li b’impenn qed jaħdem magħna biex jara kif se joħloq ambjent aħjar għan-nies li jgħixu f’areas partikolari tal-Belt. Nirrimarka dan b’mod pożittiv. Imma ma nafx b’inizjattivi oħra ta’ kunsilli lokali oħra. Nispera u nittama li fit-tieni sena tal-kampanja - deherilna li sena waħda ma kenitx biżżejjed biex intellgħu awareness biżżejjed fis-soċjetà Maltija – jkun hemm aktar kunsilli li jidħlu għal din l-inizjattiva. Fil-fatt dalgħodu kellna laqgħa mal-partners tal-Università u naħseb li d-deċiżjoni hi li nkomplu għaddejjin imma rridu nibdlu l-focus tagħna. U naħseb li l-focus tagħna jrid ikun ukoll fuq dak li tkellimt fuqu ftit ilu u ċjoè l-mod kif nitkellmu bħala soċjetà fuq il-mard mentali. 

Jekk m’aħniex se nbidlu l-mod ta’ kif nitkellmu mhux se nsiru konxji biex ma nużawx diskors dispreġġattiv fuq min għandu problema ta’ saħħa mentali. Pereżempju, ejjew nieħdu ftit mill-posters li wżajna fil-kampanja dwar l-istigma. L-ewwel wieħed kien “Break the Silence”. Din hija importanti, kruċjali u fundamentali. Tkellimna fuq is-suwiċidju u tkellimna fuq is-soċjetajiet iżolati. Il-ġimgħa l-oħra konna Għawdex mal-Ministru għal Għawdex u morna fl-iskejjel u l-MCAST ta’ Għawdex biex nitkellmu mal-istudenti. U nista’ ngħid li kellna rispons importanti ħafna miż-żgħażagħ li jgħixu f’realtajiet ta’ iżolament u din irridu nagħmlu riflessjoni fuqha. 

It-tieni wieħed kien fuq li jien, avolja għandi problema ta’ saħħa mentali xorta tajjeb għax-xogħol. Ipprovajna nagħtu eżempju tanġibbli billi ġibna flimkien għaxar organizzazzjonijiet tal-unions u min iħaddem sabiex jiffirmaw joint declaration biex jibdew jaħdmu fuq is-saħħa mentali fuq il-postijiet tax-xogħol f’Malta u Għawdex. Min-naħa tagħna se nkunu qegħdin naħdmu magħhom biex naraw li din insarrfuha b’mod tanġibbli fuq il-postijiet tax-xogħol differenti. It-tielet wieħed kien jiffoka fuq li jien il-persuna mhux il-kondizzjoni. Mela jien mhux id-diabetiku, jien mhux id-depressed, jien mhux l-iskizofreniku imma jien John Borg li għandi l-iskizofrenija. Jien qiegħed niġġieled mal-iskizofrenija u għandi l-familja tiegħi li qiegħda tagħtini s-sapport tagħha biex niġġieled din il-kondizzjoni. Dan huwa l-mod ta’ kif irridu nitkellmu bħala professjonisti, parlamentari, in-nies fil-midja, in-nies fit-triq u n-nies fil-ħwienet. Din hi l-isfida vera tal-istigma. Sakemm nibqgħu bħala soċjetà naħsbu b’dan il-mod u nitkellmu b’dan il-mod l-isfida tal-istigma se tibqa’ magħna. 

IĊ-CHAIRPERSON: Fil-fatt il-kelma “frankuni” oriġinat minn wieħed mill-postijiet li kien jintuża bħala mental health hospital madwar 100 jew 150 sena ilu. Din kienet Villa Franconi u ħadet dan l-aspett daqsxejn dispreġġattiv meta wieħed minflok jgħidlek li mar in a mental health care hospital jgħidlek li mar ta’ Frankuni. Issa dan il-Kumitat konġunt, bħall-Kummissjoni għas-Saħħa Mentali, huwa mezz ta’ skrutinju, ta’ rimarki u proposti. U fil-fatt nixtieq nagħmillek numru ta’ mistoqsijiet. Inti semmejt id-drogi fil-Mental Health Hospital; kien hemm xi rapportaġġ fuq il-gazzetti li kienu qed jidħlu d-drogi fil-Mental Health Hospital. Xtaqtek tiċċarah dan il-punt u tgħidilna jekk hux għal pazjenti li jbatu minn affarijiet konnessi mad-droga jew ma’ pazjenti li daħlu hemmhekk biex jieħdu trattament għad-drogi.

Jien m’għandix dubju li fil-Baġit ta’ nhar it-Tnejn li ġej se nisimgħu aktar fuq l-isptar il-ġdid u se nkomplu nibnu fuq l-ippjanar li qed isir imma l-Isptar Mount Carmel qiegħed fi stat fiżiku tajjeb biex jaqdi l-funzjonijiet tiegħu? Issa pazjent dejjem għandu bżonn care plan u dan il-care plan ma jiddependix minn psikjatra. Veru li jekk xi ħadd għandu problema psikoloġika jew psikjatrika dan se jibagħtu għand psikjatra imma ħafna drabi jkun hemm bżonn ta’ a multidisciplinary team approach. Illum rajt li ħarġet il-liġi l-ġdida dwar il-psikoterapija, li tagħmel differenza bejn ix-xogħol ta’ psikologu u x-xogħol ta’ psikoterapista. Dawn it-tnejn huma regolati bil-warrants. Però naraw li hemm ċerti clashes bejn it-teams, forsi bejn il-psikjatra u l-psikologu u bejn in-nurse u l-carer. Allura jekk għandek xi ħadd li għandu bżonn osservazzjoni kontinwa, min se jagħmilha? In-nurse jew il-carer? Intom tridu tagħtu l-opinjoni tagħkom dwar dan. Jidhirli li dan l-aħħar kien hemm spokesperson tal-union tan-nurses li qalu li mhuwiex xogħol il-carer li jagħmel constant watch fuq pazjent imma huwa xogħol in-nurse.  

Teżisti xi crisis line tal-Gvern li taħdem 24/7 fuq dawn l-affarijiet? B’hekk jekk xi ħadd ma jsibx tabib u jkun qed iħossu distressed ikun jista’ iċempel fuq dan in-numru u jsib lil xi ħadd li jiggwidah dwar x’għandu jagħmel biex b’hekk nipprevjenu traġedji bħal suwiċidji. Nixtieq nistaqsi wkoll fuq il-policy of restraining a patient. Darba kont għamilt mistoqsija parlamentari f’dan ir-rigward u r-risposta li ngħatajt kienet pjuttost vaga. Fil-fatt ir-risposta kienet li bħalissa r-restraining of patients, sija dawk li huma confused due to medical reasons u sija dawk li kapaċi jagħmlu ħsara lilhom infushom jew lil ħaddieħor due to psychological reasons, ir-restraints huma according to ethical and established principles. Imma what are the established principles jekk bniedem ikun aggressiv? Tista’ torbotlu jdejh? Tkun qed tagħmel ħażin jekk tagħmel hekk? Dawk huma l-mistoqsijiet tiegħi.

DR JOHN CACHIA: Ħalli nibdew bl-issue tad-droga. Id-droga hija responsabbli għal terz mill-admissions akuti. Jien nimmoniterja biss dawk li jidħlu kontra l-volontà tagħhom u mhux lil dawk li jidħlu b’saqajhom għax iridu jistrieħu. Jgħiduli wkoll li għal kull wieħed li jkollna taħt il-kura u l-attenzjoni tagħna hemm tlieta oħra li jidħlu b’mod volontarju għall-kura. Mela ħalli nibdew minn hemm. Id-droga hija terz tal-problemi akuti tas-saħħa mentali ġos-servizz psikjatriku tagħna. Sfortuntament irrid nirrimarka wkoll - din diġà nqabdet mill-press u rridu naħdmu fuqha b’serjetà kbira – li 83% ta’ dawn in-nies huma taħt l-44 sena! U din hija riflessjoni ta’ x’qed jiġri hemm barra. 

It-tielet punt hu li l-problema tad-droga ma tagħmilx differenza jekk hux ċittadin Malti, jekk hux ċittadin Ewropej, emigrant mill-Afrika jew ċittadin minn xi pajjiż ieħor li mhuwiex fl-Unjoni Ewropea. Il-persentaġġi tal-problema tad-droga huma ugwali across the spectrum. Mela qegħdin nitkellmu fuq problema li hija uniformiment issue.  Issa aħna qatt m’għedna li d-droga m’hemmx problemi ta’ saħħa mentali assoċjati magħha, però hemm bżonn u nerġa’ nagħmel l-appell li jkun hemm aktar koordinament u joint up work għax l-ikbar issue hija b’dawk in-nies li ma jridux kura u trattament. Dawn in-nies m’għandhomx jitħallew jorqdu fil-karozzi jew taħt il-pontijiet jew fil-ġonna imma għandhom jiġu offruti saqaf fuq rashom u platt sħun. 

Daqs xahrejn ilu kellna diskussjoni fil-Parlament dwar din l-issue u aħna b’saħħitna nkomplu nirrikkmandaw li din is-sitwazzjoni hemm bżonn li titranġa. Dawk in-nies li m’għandhomx intenzjoni li jirranġaw ħajjithom ma jistgħux jibqgħu jiġu kkurati fl-istess post ma’ nies li jew ma baqgħux jimxu mal-programm tad-droga jew ma’ oħrajn li qed jistennew biex jidħlu fil-programm għax jispiċċaw iħarbtuhom. Din hija xi ħaġa li hemm bżonn ta’ joint up working għaliha u hawn qed nindirizza lill-Kumitat Permanenti dwar l-Affarijiet Soċjali u l-Kumitat Permanenti dwar is-Saħħa li jridu jaħdmu flimkien at operational level. M’għadux iż-żmien li jkollna s-Sedqa ‘l hawn u s-Saħħa ‘l hemm imma hemm bżonn li wieħed jieħu bold decisions. Il-psikjatri li jaħdmu fuq id-droga jridu jkunu parti minn servizz wieħed li joffri wkoll servizz soċjali komplut u ma noqogħdux niġġieldu fuq jekk dawk humiex sodod tal-Health jew inkella tas-Social! Ejja nagħmlu biċċa xogħol tajba. Aħna kapaċi nagħmlu biċċa xogħol tajba. Il-problema tagħna hi biex xi ħadd jimbotta ħalli naslu. U għalhekk għandna bżonn bold management decisions. Skużawni li se nerġa’ mmur lura għaliha din tal-bold management decisions imma nħoss li hija waħda mill-punti kritiċi li għandna bżonn f’din it-tip ta’ sitwazzjoni.  

It-tieni punt huwa fuq il-funzjonijiet strutturali tal-isptar. Aħna rajna l-pjanijiet li hemm u rajna wkoll ix-xogħlijiet li kienu għadhom qed jiġu ppreparati biex isiru l-alterazzjonijiet strutturali. Tajjeb ngħidu li aħna rajna li qed jiġu ppreparati areas alternattivi fejn jitpoġġew il-pazjenti biex ineħħuhom mill-periklu. Jekk hemm saqaf mhux qiegħed sewwa, sakemm joħroġ it-tender biex issewwi s-saqaf, amministrattivament għandek tmienja jew disa’ xhur imma inti ma tistax tħalli lin-nies fil-periklu. Aħna rajna l-pjanijiet ta’ x’inhu ppjanat li jsir imma rajna wkoll dak li qiegħed isir biex jiġu ppreparati dawn l-areas. Hemm bżonn speditezza u nkompli nisħaq fuq l-ispeditezza. Fil-ġimgħat li ġejjin se nkun qed nagħmel il-visitation annwali tiegħi għall-2018 sabiex nara s-servizzi tas-saħħa mentali u nispera li nkun nista’ nirrapporta fuq x’inhi s-sitwazzjoni. Li nista’ ngħid hu li l-pjanijiet li wrewna, għall-ewwel darba mill-2018 bdejna naraw pjanijiet konkreti u xogħol li qiegħed isir. 

Aħna dejjem ngħidu ejja ngħaġġlu fejn għandna ngħaġġlu. Issa nifhem li hemm il-kuntratti u li hemm it-termini tal-kuntratti u jekk ma tirrispettahomx hemm l-appelli u dan kollu. Ejja ma ninsewx - tajjeb li sar hekk – li jekk hemm issues ta’ persuni bi problemi ta’ anzjanità u mhux problemi ta’ saħħa mentali, dawn jingħataw lodging alternattiv, b’kura u attenzjoni. Fuq kollox huwa tajjeb li inti tibda tikkonċentra fuq dawk in-nies li verament għandhom bżonn l-għajnuna. Hija ħasra li jkollok nies b’psychiatric training li jkunu qegħdin jieħdu ħsieb l-anzjani. Jekk għandek anzjani li għandhom problemi ta’ anzjanità dawn għandhom jiġu trattati minn min għandu x’jaqsam mal-anzjanità, jekk għandhom medical issues jiġu trattati l-medical issues u jekk għandhom psychiatric issues jiġu trattati s-psychiatric issues.   

Il-care plan multi-dixxiplinarju lili jweġġagħni ħafna u hawnhekk nerġa’ mmur lura ftit għal dak li weġibt lill-Onor. Debattista fuq il-kwestjoni tar-ridistribuzzjoni tar-riżorsi.  Importanti li we take bold decisions fuq id-distribuzzjoni tar-riżorsi. Irridu nieħdu deċiżjoni li jekk jien għandi psikologu li se norbtu ma’ team, mela dan se jmur fejn imur it-team u t-team se jiċċaqlaq b’mod sħiħ fejn imur dak il-psikologu. U mhux it-Tnejn hawn, it-Tlieta hemm, l-Erbgħa Għawdex u l-Ħamis x’imkien ieħor. Dawn it-tip ta’ sitwazzjonijiet għandna dwar organizzazzjoni on the ground.

Ftakart f’xi ħaġa oħra u ċjoè il-kwestjoni tal-cross professional responsability. Ma jistax ikun li jkollok sitwazzjoni fejn il-konsulent ma jkunx jaf li s-social worker tiegħu ħierġa fuq sena parental leave għax din ma rrapportatx lill-konsulent imma rrapportat mal-manager tas-social workers! U l-konsulent isir jaf li din se titlaq sena sħiħa għax lejliet dakinhar li se titlaq bagħtitlu SMS! Dawn huma l-issues li wieħed irid iħares lejhom meta qed jitkellem fuq bold management decisions.   

Il-cross cutting, it-team approach u t-team events. Jien nifhem li hemm areas fejn m’hemmx riżorsi umani u naf ukoll li biex tħarreġ nurse fil-psikjatrija trid erba’ snin, biex tħarreġ psikjatra tajjeb trid ħames snin il-medical school, sentejn il-foundation u ħames snin jew sitt snin specialist training, mela għandek 11-il sena u biex tħarreġ psikologu tajjeb għandek il-basic course, il-Masters u sentejn prattika, jiġifieri 8 snin. Dawn in-nies ma ssibhomx Strada Rjali l-Belt u tiġborhom u allura dawk ir-riżorsi li għandek f’idejk trid tużahom b’mod tajjeb u għaqli. Issa jien dejjem ngħid li jekk ir-riżorsi li għandi f’idejja huma tabib u nurse, mela l-careplan irid jirrifletti x’se jagħmel it-tabib u x’se tagħmel in-nurse. 

It-tielet punt huwa fuq il-kwestjoni ta’ min hi r-responsabiltà tal-constant watches. I will not go there imma fl-opinjoni tiegħi għandu jkun ċar daqs il-kristall x’inhuma l-ħteġijiet tal-pazjent u mmexxu minn hemm. Jekk il-ħteġijiet tal-pazjent huma caring requirements mod u jekk huma nursing requirements mod ieħor. Pazjent ġol-ITU ma tibgħatlux miegħu ħlief ITU trained nurse. Inti trid tara x’riżorsi għandek u trid tara l-issue tar-risk assessment. Waħda mill-critical points hija regular risk assessment u din dħalna fiha anke f’dawk l-intervisti li għamilna. Sfortunatament risk assessment mhux dejjem isir b’mod regolari u l-kollegi li jaħdmu fil-professjoni medika – għandi erbgħa quddiemi hawnhekk – jafu li r-risk assessment f’dawn it-tip ta’ persuni llum tkun 5, bin-numru 5 ikun nofs triq, u għada filgħodu jaf tkun 10 għax tmutlu l-qattusa! Dawn huma l-esperjenzi li għexna ta’ risk assessment. Jgħidulu li mietet il-qattusa waqt li qiegħed l-isptar u jitgerfex. Dawn huma eżempji prattiċi ta’ x’ġara realment. Kellek nies li tħawdu għax ma kellhomx fejn iħallu l-kelb sakemm jidħlu għall-kura.  

Ejjew inkunu sensittivi għal dawn it-tip ta’ affarijiet. Naħseb jien li biex insolvu l-issue tal-constant watch u min għandu jagħmilha rridu naraw x’inhuma l-ħteġijiet tal-pazjent li għandek quddiemek u tara x’inhu r-risk assessment. Jekk nitkellmu b’dan il-lingwaġġ se niftehemu żgur. But any other way noqogħdu nitilgħu fuq il-barrikadi u ngħidu għax dak hekk u dak hekk u noqogħodu niġġieldu bejnietna u nispiċċaw fir-redikolaġni li konna spiċċajna fiha fl-isptar St Lukes. Ma nafx jekk dik is-sitwazzjoni ħaduhiex magħhom Mater Dei imma niftakar li konna spiċċajna f’sitwazzjoni fejn ir-roti tas-sodda jaħsluhom il-cleaners u s-sodda jaħsluha l-health assistants! Fil-passat kellna din is-sitwazzjoni.

Dwar helpline nemmen li l-Gvern m’għandux jirrepplika dak li qiegħed jagħmel diġà hu stess jew xi ħadd ieħor f’ismu. Kellimni.com għandhom kuntratt mal-Gvern 24/7 b’social media u telefonati. Il-179 huwa servizz li huwa responsabbiltà ta’ xi ħadd ieħor fil-Gvern. Ejja ma nirrepetux u ma nirreplikawx dak li hemm diġà xi mkien ieħor. Li forsi għandu bżonn il-179 u Kellimni.com huwa a direct link ma’ psikjatra kwalifikat ħalli jekk tinqala’ problema fil-11.30 p.m. ikun jista’ jitkellem miegħu u jiddiskuti miegħu s-sitwazzjoni bħala back up. Għalhekk meta aktar kmieni jien tkellimt fuq il-Crisis Unit u l-importanza li jkollna psikjatra residenti ġewwa Mater Dei jew Mount Carmel, hu fejn hu ma jimpurtax, lanqas jekk ikun id-dar on call, bit-telephone jew bil-mobile, l-importanti hu li jekk xi ħadd ... Jekk dawn is-servizzi jeżistu diġà m’għandniex noqogħdu niddupplikawhom! F’dan il-pajjiż għandna ħabta – is-silo mentality li rreferejna għaliha fl-ewwel paġna tar-rapport tagħna - nirreplikaw dak li diġà għandna.  

Issa se ngħaddi għall-kwestjoni tar-restraint. Din l-issue jien nagħtiha attenzjoni massima meta nagħmel il-visitations tiegħi u meta mmur fil-wards. L-ewwel ħaġa li nitlobhom fil-wards huwa l-ktieb fejn jirreġistraw ir-restraints. Jien nagħmel numru ta’ intervisti mal-pazjenti u waqt l-intervisti nistaqsihom jekk huma ġewx sottomessi għar-restraints kemm ilhom rikoverati u b’hekk nagħmel cross checks mal-pazjent u niċċekkja fil-file ħalli nara jekk kienx hemm applikazzjoni ta’ restraint. Meta nagħmlu l-visitations tagħna biex inħejju r-rapport aħna naraw mal-130 pazjent kull sena. U żgur li dawn mhumiex numri żgħar. Meta qed ngħidu 130 pazjent qed ngħidu kważi kważi kwart tal-pazjenti rikoverati għax aħna naraw ukoll pazjenti li jattendu fil-faċilità tal-komunità. Irridu niftakru li fil-liġi l-ġdida r-restraint hija against a medical presciption, mela inti ma tistax tissottometti persuna għal restraint jekk m’għandekx riċetta ta’ tabib awtorizzat. Irid ikun hemm responsabiltà ċara, medika, klinika li hemm bżonn ta’ din ir-restraint u mhux issir at the whims and fancies ta’ xi ħadd li jidhirlu li għax il-pazjent ma ġabx ruħu sew, mela jaqbad u jaqflu. Din trid tkun backed b’riċetta fil-file mediku tal-persuna u tkun reviewable every 12 hours. 

Jien nemmen li bi djalogu mal-pazjent, meta dan ikun ikkalma, lanqas ikollok bżonn ta’ restraint. Fil-fatt ċerti pazjenti, u intom hawnhekk tgħallmuni għax għadkom tagħmlu ċerta prattika, meta jħossuhom imħawda jgħidulek ħa mmur noqgħod ftit waħdi għall-kwiet. U dak il-pazjent jidħol fil-kamra tiegħu – bil-bieb mhux magħluq ovvjament – u joqgħod jikkalma waħdu. Dawn huma r-realtajiet. Jien nemmen li għandna nkomplu nħarrġu l-istaff u din qaluha huma stess. Fir-rapport qed ngħidu dak li qalulna n-nursing managers meta tkellmu fuq in-nursing needs. Fil-fatt fuq staff training għandek 55% li jħossu l-bżonn ta’ iktar training fil-mental healthcare. Fuq general nursing care għandek 59% li jħossu li hemm bżonn ta’ aktar taħriġ. U fuq drittijiet tal-pazjent għandek 68% tan-nurse managers li jħossu li hemm bżonn ta’ iktar taħriġ fuq id-drittijiet tal-pazjent.  

Aħna qed nippruvaw nagħmlu n-naqra żgħira tagħna. Fil-fatt flimkien mal-Fakultà tal-Mental Health Nursing fl-Università minn din is-sena bdejna kors fuq id-drittijiet tal-pazjent biex bil-mod il-mod nibdew indaħħlu l-inizjattivi li nagħmlu aħna f’dawk in-nies li huma kwalifikati u mħarrġa biex jgħallmu lil ħaddieħor dwarhom. Sinifikanti wkoll – u għalhekk kont qed nitkellem fuq ir-restraints – hija d-de escalation. 77% tal-managers tal-wards qalulna li għandhom bżonn ikomplu jitħarrġu fuq id-de escalation. X’inhi de escalation? Din tfisser kif tinduna li bniedem se jibda juri sinjali li se jibda jitħawwad. Normalment jgħaddu numru ta’ sigħat meta jitħawwad u allura inti kif tinduna tibda tuża mekkaniżmi li bihom tgħinu jikkalma. Pereżempju tieħdu passiġata miegħek u tkellmu b’ċerta mod biex tipprova tikkalmah. Ovvjament trid ċerti skills u kompetenzi speċifiċi biex tagħmilhom dawn l-affarijiet. U dawn il-managers tal-wards qed jgħidulna li jridu jingħataw aktar taħriġ fuq dawn il-mekkaniżmi. Aħna dan il-feedback tajnieh lill-management u nafu li qed jittieħdu dawn it-tip ta’ inizjattivi biex jingħata dan it-taħriġ partikolari fuq id-de escalation kif ukoll fuq il-kwestjoni tad-drittijiet tal-pazjenti. Jiena naħseb li t-tagħlim qatt mhu xi ħaġa li għandna nieqfu minnu. 

IĊ-CHAIRPERSON: Grazzi. Issa nistieden lill-Onor. Claudio Grech sabiex jagħmel il-mistoqsijiet tiegħu. 

ONOR. CLAUDIO GRECH: Dr Cachia, m’hemmx għalfejn ngħidlek prosit u grazzi tax-xogħol li qed tagħmel u tad-dinjità li qed tagħti u li ilek tagħti lil dan is-settur u l-istituzzjoni li inti tmexxi għax naħseb li huwa mod eżemplari għal ħafna istituzzjonijiet oħra. Jien se nerġa’ naqbad fuq il-punt li ddiskutejna s-sena l-oħra għax ovvjament huwa punt li nsegwi mill-viċin ħafna. Sfortunatament meta tħares lejn dak li ddiskutejna s-sena ta’ qabel, anke l-appelli li tkun għamilt inti stess, tibda tħoss li d-diskussjoni minn sena għal oħra at best tibqa’ fejn tkun u fiċ-ċirkostanza tad-droga nafu li qbadna  a spiral downturn tal-biża’! 

Minn hawnhekk nixtieq nirringrazzja lill-iSpeaker tal-inizjattiva li ħa sabiex tittella l-konferenza nazzjonali dwar id-droga f’dan il-Parlament matul is-sajf. Jiena naħseb li kien eżerċizzju tajjeb ħafna u li ħalla impatt qawwi mal-istakeholders kollha. Issa meta nara r-riżultati f’dan il-qasam nemmen li hemm bżonn li jekk verament irridu nagħmlu ġustizzja anke mal-istituzzjoni li tmexxi inti, irridu verament nidħlu f’aktar dettall dwar x’inhu jiġri f’dan is-settur. L-isnapshot tiegħek hawnhekk huwa snapshot fuq it-terminu li tagħtik il-liġi, jiġifieri inti m’intix l-oversight ta’ kulma jiġri fis-saħħa mentali. Iċ-ċifri fil-qasam tad-droga u tas-saħħa mentali huma xokkanti kif inhuma, let alone jekk tħares lejhom mil-lat li ma jaqax taħt ir-remit tiegħek u ta’ dak li għaddej fil-komunità. Kollha kemm aħna fil-komunità mmissu ma’ din il-problema, speċjalment dawk li jiġu minn ċerti areas, li llum qiegħda tilħaq il-livelli ta’ empidemija f’pajjiżna! Xtaqtek telabora ftit iktar fuq is-sitwazzjoni preżenti. 

Pereżempju jien naf persuni li kellhom xi ħadd minn uliedhom li mess mal-ward 8B u l-ġenituri tagħhom jgħidulek li dawn ikunu jixtiequ jagħmlu programm ta’ rijabilitazzjoni però meta jmorru f’waħda mid-djar biex jagħmlu l-programm jimponu fuqhom li bilfors iridu jagħmlu perjodu f’Mount Carmel qabel ma jkunu jistgħu jidħlu għall-programm.  Fiha nnifisha din mhijiex xi ħaġa żbaljata però meta tpoġġi persuna f’dak l-ambjent ma’ pazjenti oħra f’ambjent li mhuwiex omoġeneu u f’post fejn dawn ma jkunux ġejjin mill-istess path fil-ħajja ... Jien nemmen li ħafna drabi nkunu qed naqtgħu – u naf b’każijiet personalment - qalb dik il-persuna sabiex tagħmel l-ewwel pass u tersaq lejn il-programm proprju għax ma tkunx tiflaħ tissapporti dak l-ambjent. Jien xtaqt nieħu l-opinjoni tiegħek dwar jekk għandniex naħsbu biex ikollna faċilitajiet u istituzzjonijiet, forsi flimkien mat-third sector, li jiffokaw purament fuq dan is-servizz. 

Taħsibx ukoll li hemmx bżonn ta’ aktar psikjatri biex jimmaniġġjaw il-workload li hemm illum skont l-assessment tiegħek. U jekk qattx okkorilek jew kellekx rapporti dwar il-preżenza ta’ supply ta’ droga fl-istituzzjoni stess? Persuna tidħol hemm ġew biex tingħata trattament u tingħata a safe environment u allura okkorilekx jew kellekx exposure meta ddiskutejtu din il-problema mal-istaff? U hawnhekk nagħmel referenza b’mod partikolari fuq id-droga sintetika li nafu li hemm mare magnum sħiħ ta’ illegalità biha din u li qiegħda tagħmel ħerba sħiħa f’pajjiżna.

DR JOHN CACHIA: Mela ħalli nibdew neżaminaw is-sitwazzjoni biċċa biċċa.  Sfortuntament id-diżordnijiet mentali minn psycho active substance abuse llum qegħdin jikkwalifikaw bħala t-tieni l-aktar raġuni għolja għall-acute psychiatric care.  Fil-fatt dawn qabżu dawk li ngħidulhom il-mood disorders li kienu t-tieni l-aktar komuni u waslu viċin il-livelli tal-iskizofrenija. U din hija xi ħaġa li rridu nirriflettu dwarha.  Għandek l-issue tad-dual diagnosis, fejn uħud minn dawn li qegħdin ikklassifikati hawnhekk bħala skizofrenija jew mood disorder għandhom secondary diagnosis li jabbużaw mid-droga. Meta nikkonsidraw lil dawn in-nies ma’ dawk li daħlu kontra l-volontà tagħhom u għalhekk li aħna nikkwotaw it-33% ... Aħna nieħdu l-primary diagnosis biex nagħmlu ċerta klassifikazzjoni għax dik hija l-prassi, però meta mbagħad nidħlu aktar fid-dettall u naraw jekk hemmx additional problems apparti d-diagnosis oriġinali naraw li 7% li daħlu għal raġunijiet oħra għandhom ukoll il-problema tad-droga. Għalhekk nazzarda ngħid li qegħdin nitkellmu fuq l-akbar issue ta’ saħħa mentali li għandna fil-pajjiż. Issa naraw id-data ta’ din is-sena li qegħdin fiha biex naraw fejn qegħdin.  

Jien nerġa’ nirrepeti ftit dak li għedna fir-rapport tas-sena li għaddiet u fir-rapport, tajjeb ħafna, li għamlet il-kollega tiegħi Dr Miriam Camilleri dwar x’inhuma l-bżonnijiet u l-ħteġijiet. U huwa proprju hawnhekk fejn irridu tanġibilment inkissru s-silos u fejn verament irridu naraw li r-riżorsi tagħna qegħdin in tandem. Huwa tajjeb li nirdoppjaw d-dual diagnosis units u hawnhekk diġà qiegħda tittieħed azzjoni. Fil-fatt is-sezzjoni tan-nisa diġà  lesta filwaqt li tal-irġiel qegħdin jaħdmu fuqha u rrid nara l-ambjent il-ġdid kif ġej. Huwa korrett li tgħid li l-Ward 8B mhuwiex the right environment. Tajjeb tkunu tafu li dik iċ-ċifra li hemm fuq ir-rapport tas-sena li għaddiet fuq id-droga li nstabet fil-Ward 8B, ma kenitx qiegħda tirriferi biss għall-involontary imma għal kulħadd. Dik iċ-ċifra kienet tinkludi l-cohort kollu. U x’konna qegħdin ngħidu hemmhekk? 

A very simple policy recommendation u ċjoè li hemm numru żgħir ta’ pazjenti - dan qaluh lilna n-nurse managers fir-rapport tagħna - li jammontaw għal 20% tal-pazjenti li huma responsabbli għal 80% of the resources used in these wards. Dawn isibuhom bħala r-revolving door għax m’għandhom l-ebda intenzjoni u ħajra ... Jekk dawn għandhom il-fiduċja li xi ħadd se jismagħhom jew jagħtihom platt sħun nippreferi li jkunu hemm milli jkunu taħt xi pont jew f’xi karozza. Però imbagħad għandek l-issues li semmejt inti Onorevoli dwar il-kwestjoni tas-supply tad-droga u li jista’ jkollok sitwazzjoni ta’ ċirku vizzjuż hemmhekk. Jien m’għandix provi biex ngħidha però wieħed irid joqgħod attent dwar min jakkumpanja lil dawn it-tip ta’ nies u kien għalhekk li aħna tlabna u rajna in a sublimible manner ...

Aħna staqsejna x’inhi s-sitwazzjoni tas-searches u l-NAO rrapportat ukoll sa ċertu punt fuq din l-issue tas-sigurtà. Aħna staqsejna fuq il-policy tas-searches u hawnhekk qed nirreferi għall-questionnaire tan-nursing managers li jinsab f’paġna 205 figure 12. That is a telling figure. Aħna staqsejna lin-nurse managers jekk teżistix policy fuq patient searches fl-isptar, jekk teżistix policy fuq patient searches fil-ward, jekk hijiex written policy, jekk tiġix followed u jekk għandhiex bżonn li tiġi updated. 27% qed jitkellmu fuq policies fl-isptar u 23% fil-wards. 45% qed jgħidu li hemm written policy. Imbagħad 41% qed jgħidu li din trid tiġi followed u 5% qed jgħidu li hemm bżonn ta’ update. Tgħiduli għalfejn għandna din is-sitwazzjoni hawnhekk? Hawnhekk għandna issues ta’ selettività. Pereżempju jien ġieli rajt kif isiru s-searches u ġieli kien hemm searches pożittivi u kellhom jiddaħħlu l-pulizija. Jiġifieri nista’ ngħidilkom li kien hemm sejbiet u kien hemm bżonn li jiddaħħlu l-pulizija. Hawnhekk l-ikbar issue hija dwar is-sigurtà tal-istaff li jkunu qegħdin jagħmlu s-searches. Jien ngħidilhom biex jagħmlu li hemm bżonn jagħmlu imma dejjem jipproteġu lilhom infushom. U lill-management l-istess ħaġa ngħidilhom u ċjoè sabiex jipproteġu lill-istaff li qegħdin on the front ta’ din it-tip ta’ sitwazzjoni.   

Rigward ir-riżorsi naħseb li nerġa’ nirrepeti dik ir-rakkmandazzjoni li għamilt din is-sena stess fir-rapport tas-sena li għaddiet u ċjoè li hemm bżonn li s-servizz tal-addiction services jaħdmu aktar as a joint up single service li jagħti perspettiva unitarja għal dak li qed nagħmlu b’risq dawn in-nies. Dawn huma nies imkissrin u morda. A substance abuser is a sick person, he has got a disease which is called addictive disorder. Issa bħalma l-ażma u d-dijabete huma a chronic disease u jkollhom bżonn il-kura u l-attenzjoni, l-istess għandhom bżonn dawn in-nies. Hawnhekk ukoll sa ċertu punt jiddependi mill-volontà tal-persuna jekk tridx tagħti każ tagħha nnifisha. Hawnhekk semmejtu l-compliance u iva, din hija wkoll an issue però hija issue wkoll kemm nies ikunu għaddejjin bil-programmi differenti ta’ rijabilitazzjoni u x’effett qed ikollhom dawk it-tip ta’ programmi. Ovvjament bħal kull marda kronika, l-addiction hija plus minus, plus minus u rridu ngħinu lin-nies biex meta jkunu qegħdin at a balanced level billi nsostnuhom f’dak li jkunu qegħdin jagħmlu. 

U għalhekk irid ikun hemm a joint up service għax hemmhekk fejn hu l-aspett soċjali, l-aspett ekonomiku, l-aspett tal-għajnuna fuq il-postijiet tax-xogħol u l-aspett li għadna ma esplorajniex f’dan il-pajjiż ta’ social enterprises fejn lil dawn in-nies tagħtihom l-ewwel job biex imbagħad minn dak il-job jidħlu f’jobs oħrajn. Ħadd jew ftit huma dawk in-nies li jazzardaw jimpjegaw drug addict jew persuna ħierġa mill-ħabs. F’dan il-pajjiż irridu nibdew naħsbu ftit iktar fil-fond u fid-dettall fuq is-social enterprises għal dawn it-tip ta’ nies ħalli ddaħħalhom fid-dinja tax-xogħol, f’ċertu tip ta’ jobs u tagħtihom iktar taħriġ biex imbagħad ikunu jistgħu jiċċaqilqu minn social enterprise għal mainstream job. Dik tagħmilha iktar faċli għall-persuni u għalhekk qed nitkellem fuq din l-issue għax irridu nħarsu lejha u naqilbu l-argument rasu ‘l isfel u lil dawk in-nies li huma success stories inkomplu ngħinuhom u nsostnuhom. Dawk in-nies li mexjin biex jippruvaw ikunu suċċess nagħtuhom opzjonijiet u opportunitajiet u ngħinuhom biex jaslu. Però kif għedt inti hemm bżonn li nħabbtu rasna u nsarrfu dawk l-ideat again f’bold management decisions.

IĊ-CHAIRPERSON: Grazzi. Insejjaħ issa lill-Onor. Stephen Spiteri sabiex jagħmel il-mistoqsijiet tiegħu.  

ONOR. STEPHEN SPITERI: Dr Cachia, nixtieq ngħidlek prosit ta’ dan ir-rapport għaliex jagħti stampa ċara fuq dak li qiegħed jiġri f’pajjiżna fil-qasam tas-saħħa mentali. Naħseb li l-fatt, kif kulħadd aċċenna hawnhekk, li l-mard mentali qiegħed jiżdied - speċjalment dipressjoni, skizofrenija u mard ieħor relatat mal-użu tad-droga – u qiegħed jaffettwa liż-żgħażagħ tagħna, u naħseb li din ir-raġuni biss għandha tkun l-istimolu tagħna biex ninvestu dejjem aktar f’dan il-qasam. Ħafna drabi naraw investiment qawwi f’dak li huwa servizz u kura fil-Mater Dei għal mard relatat mal-qalb, dijabete, eċċ., u naraw wards ġodda jinfetħu, makkinarju ġdid jinxtara u anke speċjalizzazzjoni tar-riżorsa umana. Imma meta nħarsu lejn is-saħħa mentali naraw nuqqasijiet f’dik li hija struttura u jien dejjem għedt li dan l-isptar fejn dawn il-pazjenti jieħdu l-kura mhuwiex sptar li jixraqilhom. 

Inutli noqogħdu nintilfu u ngħidu li dan l-isptar ilu s-snin mitluq. Veru ilu s-snin mitluq imma issa wasal iż-żmien li jkun hemm sptar li jixraq lil dawn il-pazjenti ħalli jingħataw l-aħjar kura possibbli, speċjalment dawk li huma każijiet akuti u daħlu hemmhekk biex jingħataw servizz ta’ emerġenza. Ħafna drabi s-servizz li jingħata fis-psychiatric unit, li nixtieq ngħid li huwa servizz ta’ kwalità għolja, ikun full up u nispiċċaw b’over spill li mbagħad bilfors ikollhom imorru Mount Carmel. Kif issemmi dan l-isptar mal-pazjent dan jixxokkja ruħu jekk ikun għadu jirraġuna, u jekk ma jkunx qed jirraġuna u tkellem lill-familjari tiegħu, dawn jispiċċaw jagħmlu pressjoni kbira miegħek biex ma tibagħtux hemmhekk lill-pazjent. 

Wasalna f’punt fejn Mount Carmel huwa a shocking experience u dan qed ngħidu mingħajr ma nipprova nitfa’ dell ikrah fuq dan l-isptar. Is-servizz li jingħata mill-istaff ta’ dan l-isptar, mill-psikjatri u tibqa’ nieżel down the road huwa wieħed eċċellenti. Jien li nikkritika ħafna drabi huwa l-lack of human resources adegwati. Aħna nikkritikaw b’mod kostruttiv u qatt ma ngħidu li s-servizz li jingħata huwa wieħed inferjuri jew li huwa servizz ħażin. Is-servizz li jingħata huwa tal-aqwa kwalità però żgur naqblu li m’hemmx riżorsa umana biżżejjed to counteract the load li qed ikun hemm u li dejjem qiegħda tiżdied. M’għandniex psikoterapisti u psikologi li qegħdin jindirizzaw il-problema li hemm fl-adoloxxenti meta għandek waiting list enormi għall-Outpatients biex jinstemgħu għall-ewwel darba. Dr Cachia, hemm bżonn nindirizzaw il-kwestjoni tal-istruttura tal-isptar, is-servizz u r-riżorsa umana. Ikun min ikun fil-gvern hemm bżonn li jiżdied in-numru ta’ ħaddiema biex jilqgħu għal dawn il-problemi għax inkella mhux sa naslu. In-numri tal-pazjenti qegħdin jiżdiedu u hemm nuqqas ta’ trattamenti għax huwa umanament impossibbli biex tlaħħaq mal-ammont ta’ pazjenti.  

Irrid ngħid li jrid ikun hemm a multi disciplinary team u naqbel miegħek li ma jridx ikollna team ‘l hawn u team ‘l hemm. Irridu ndaħħlu wkoll l-aspett soċjali u l-aspett edukattiv.  Jekk fis-saħħa mentali mhux se nipprovaw indaħħlu l-prevenzjoni se nibqgħu nħarsu lejn in-numri telgħin. Jekk m’aħniex se nindirizzaw din fl-iskejjel tagħna, fis-sixth form u fl-Università, fejn ngħallmu lill-istudenti tagħna x’inhi s-saħħa mentali, x’inhuma l-ewwel sintomi, għalfejn għandek titbiegħed mid-droga ... Għandek ukoll l-alkoħol li huwa droga legali u li f’ammonti esaġerati jista’ jwassal ukoll għall-mard mentali. Fil-fatt naraw mard mentali relatat mal-alkoħol, l-aktar id-dipressjoni.  

Jien ma rridx intawwal imma bħala kelliem għas-saħħa rrid ngħid li hemm nuqqasijiet kbar f’dik li hi kura u servizzi tas-saħħa mentali! U għalhekk hemm bżonn żgur ta’ investiment akbar. Kif qal l-Onor. Claudio Grech illum għandna ekonomija b’saħħitha u din trid tirrifletti wkoll f’din is-sistema u f’dawn is-servizzi. Il-familji jiddispjaċihom li jkollhom idaħħlu lil xi ħadd mit-tfal tagħhom biex dawn jingħataw sodda ġo ward biex sempliċement jingħataw il-pilloli u xejn aktar! Jiġifieri hemm bżonn li s-servizzi jiġu upgraded permezz ta’ żieda fir-riżorsa umana kif ukoll li tingħata kura ħolistika.  

DR JOHN CACHIA: Ir-reazzjoni tiegħi mill-punto di vista tad-drittijiet tal-persuni bi problemi ta’ saħħa mentali ma tistax tkun ħlief li hemm bżonn li lil hinn mill-istruttura fiżika ... Illum kulħadd jaqbel li l-istruttura fiżika hemm bżonn kemm jista’ jkun malajr li jsiru l-alterazzjonijiet li hemm bżonn fuqha. U rridu mmorru lejn xenarju ġdid li rridu nippreparaw għalih. Bħala Uffiċċju aħna qegħdin nagħmlu r-rakkmandazzjonijiet tagħna u bħala strateġija jidher li l-Ministeru tas-Saħħa qiegħed jaħdem fuq strateġija. Aħna ġejna kkonsultati, tajna l-opinjoni tagħna u ppreżentajna dan kollu bħala evidenza dwar minn fejn għandna nibdew u fejn għandna mmorru u x’qed jgħidu n-nies on the ground. Dan jirrappreżenta dak li qed jgħidu n-nies hemm barra on the ground u bil-Malti ngħidu li trid tistaqsi lill-imġarrab biex tkun taf x’inhi s-sitwazzjoni.   Però naqbel ħafna mal-Onor. Spiteri meta jgħid li hemm bżonn il-parity of esteem, jiġifieri drittijiet indaqs meta għandek problema ta’ saħħa mentali versus problema ta’ saħħa fiżika. 

Id-drittijiet indaqs iridu jkunu wkoll f’dan ir-rigward. Aħna rridu nibdew diskursata bis-serjetà u din tinsab għaddejja kullimkien fid-dinja fil-qasam tas-saħħa mentali. Nies li huma ħafna iktar avvanzati minna għadhom ukoll ma ġabux il-parity of esteem. Jekk tqalleb id-dokumenti tal-policies kollha ssib li kollha jitkellmu fuq din l-issue tal-parity of esteem, jiġifieri dak li nagħmlu fil-qasam tas-saħħa mentali għandu jkun ugwali għal dak li nagħmlu fil-qasam tas-saħħa fiżika. B’hekk naslu biex ikollna ugwaljanza bejn is-servizzi marbutin ma’ problemi ta’ saħħa fiżika ma’ dawk marbutin ma’ problemi ta’ saħħa mentali.   

Nemmen li n-numru ta’ persuni li jkollhom jiddaħħlu kontra l-volontà tagħhom ġewwa istituzzjoni jista’ jonqos radikalment jekk aħna jkollna dak li tkellimt dwaru ftit ilu u ċjoè an observation ward fejn persuna li għadek m’intix ċar fuq il-problema tagħha, tkun tista’ tidħol hemmhekk u tiġi osservata. B’hekk ma jkollokx għalfejn tiċċertifikaha b’mod immedjat. Ejja naraw li jkollna a 23 hour ward ħalli nevalwaw is-sitwazzjoni l-ewwel. Min ħadem fil-mediċina jaf li kellna emergency ward fejn tosserva pazjent in an observation area, b’uħud minnhom ikollhom bżonn jidħlu filwaqt li oħrajn jistgħu jmorru lura lejn id-dar. Allura għalfejn m’għandniex hekk fil-qasam tas-saħħa mentali? Għalfejn fil-qasam tas-saħħa mentali ma jkollokx psikjatra kwalifikat on duty fil-ġranet kollha? Ikun hemm dejjem on call u importanti li jkollna - kif għedna l-ewwel fuq Kellimni.com u l-179 - a point of reference għal dawn it-tip ta’ sitwazzjonijiet.   

Fuq l-adoloxxenti u ż-żgħażagħ hija diskursata li rridu nagħmlu across the board mal-Education Services, mas-servizzi tal-FWS, mas-servizzi tal-familja, mal-Appoġġ u ma’ kull min jaħdem fil-qasam tan-nies vulnerabbli. Il-vulnerabilità, il-housing soċjali, il-kwestjoni tal-alkoħol, il-kwestjoni tad-droga, il-kwestjoni tal-abbuż u l-vjolenza domestika jintrabtu f’dawk li ngħidulhom is-social determinants. Fil-fatt bi privileġġ ngħid li mbottajna lill-Ministeru tas-Saħħa biex fis-social determinants exercise li qiegħed jagħmel ... L-ewwel nett nixtieq ngħid li aħna kburin li f’dan il-pajjiż bdejna nitkellmu fuq il-health literacy. Ejjew nitkellmu fuq fejn qed naslu fuq il-health literacy f’dan il-pajjiż imma mbagħad irridu nimxu biex naraw fejn qegħdin bħala mental health. 

Ladarba se nagħmlu dan it-tip ta’ studju fuq social determinants ejjew naraw pereżempju kemm għandna nies hemm barra li kuljum qed jieħdu ħsieb nies bi problemi ta’ saħħa mentali fid-dar tagħhom. Żagħżugħ jew persuna għadha żgħira bi problemi ta’ skizofrenija u hemm omm, missier, kuġin jew xi ħadd mill-aħwa li qed jerfa’ l-piż tagħha. Għandek tfal u żgħażagħ li qegħdin jerfgħu ġenitur bi problema ta’ saħħa mentali jew bi problema ta’ droga. Dawn huma nies fis-soċjetà tagħna li għandhom bżonn l-għajnuna u l-assistenza. Mela ejjew infittxuhom ħalli naraw x’għandhom bżonn bħala sapport u sostenn għax inkella ma nistgħux nindirizzaw b’mod ħolistiku t-tip ta’ sapport li għandhom bżonn dawn in-nies.  

Ma nistax ma naqbilx fuq il-kwestjoni tal-joint up approach. Jekk inti għandek psychological report li għamlu l-educational psychologist, għalfejn dan ma jistax jiġi shared mas-psychologist tal-Appoġġ u mas-psychologist tal-Health imma nispiċċaw ngħaddu lin-nies minn tliet psychological reports?! Huwa ġust dan?! With a referral letter jien nibagħtu għand Dr Grixti għax għandu problema b’rasu u mbagħad nibagħtu għand Dr Grech għax għandu problema b’riġlejh u mxejna. Dawn ir-referrals fil-qasam tal-mediċina hija xi ħaġa normali. Allura ma nistax nifhem x’inhi din l-issue ta’ nuqqas ta’ sharing ta’ rapporti u hemm bżonn li din tiġi indirizzata u tibqa’ tiġi indirizzata. Naf li l-Ministeru tal-Edukazzjoni qed jipprova jagħmel xi ħaġa dwarha din bħala normalizzazzjoni u anke aħna qegħdin nimbuttawha biex ikun hemm ċertu standardisation tar-rapporti. Jekk inti taf x’inhuma bejn wieħed u ieħor l-issues, ejjew ma nissoġġettawx nies li jirrakkontaw l-istorja ta’ ħajjithom kull darba li jsibu ruħhom quddiem xi ħadd.   

[bookmark: _GoBack]Nixtieq nieħu l-opportunità u nitkellem fuq xi ħaġa li tkellimt fuqha sentejn ilu u ċjoè fuq l-età famuża ta’ 18-il sena. Qisu meta bniedem ikollu 18-il sena l-problemi tiegħu ma jibqgħux problemi ta’ żagħżugħ imma jsiru problemi ta’ adult. Fis-servizz tas-saħħa din ma tantx tinħass għax hemmhekk għandek psikjatri li jieħdu ħsieb iż-żgħażagħ u jibqgħu għaddejjin magħhom però f’servizzi oħra, partikolarment f’servizzi edukattivi u f’servizzi soċjali għandek din l-age cut off ta’ 18-il sena li wieħed hemm bżonn li jħares lejha. Ħafna drabi ta’ 18-il sena tkun għaddej minn l-agħar żmien ta’ ħajtek u ejjew ma niffokawx fuq iż-żagħżugħ biss imma rridu naraw l-ambjent kollu li bih huwa mdawwar dak iż-żagħżugħ. Intom idduru fid-djar tan-nies u taraw kif jekk hemm żagħżugħ bi problema, warajh hemm familja sħiħa bi problemi, probabbilment akbar minn ta’ dak iż-żagħżugħ. Jekk mhux droga għandek l-alkoħol, jekk mhux alkoħol għandek vjolenza domestika jew unemployment u affarijiet oħra. Jiġifieri meta nitkellmu fuq is-soċjal qed nitkellmu fuq xi ħaġa kronika fil-qasam li qed nitkellmu dwaru.

Sur President, b’mod eżawrenti naħseb li ppruvajt nagħti l-verżjoni tiegħi. Qabel nagħlqu d-diskussjoni xtaqt nieħu l-inizjattiva biex anke l-parliamentary speak jibda jieħu konjizzjoni tal-mod, kultant laxk, ta’ kif nitkellmu fuq il-problemi ta’ saħħa mentali.  Ma nafx kif trid issir din u I am open to suggestions dwar kif wieħed jista’ jagħmilha, però naħseb li fil-Parlament irridu nibdew nagħtu l-eżempju billi ma nużawx ċertu diskors dispreġġativ li jweġġa’ lin-nies li għaddejjin minn problema ta’ saħħa mentali. Jekk nagħmlu hekk naħseb li nkunu qegħdin nagħtu eżempju lil dan il-pajjiż fuq kif għandna nġibu ruħna. Nirringrazzjakom. 

IĊ-CHAIRPERSON: Nirringrazzja lill-Membri preżenti tal-analiżi li għamilna fuq dan ir-rapport, tant tajjeb u dettaljat, li ressqilna l-Kummissarju għas-Saħħa Mentali.  Naġġorna l-laqgħa għal data li se tiġi mħabbra aktar ‘il quddiem. Nirringrazzjakom.

Fis-6:36 p.m. id-diskussjoni fuq is-suġġett intemmet u l-Kumitat aġġorna għal data u b’aġenda li jiġu komunikati aktar tard. 

